
Nestes tempos de mentiras

de bulos negadores

de ibérico machismo

e patriótica conspiranoia

Nesta hora de morrer digo

en pleno uso de facultades

o testamento definitivo

as  miñas últimas vontades

Consellos para todos

e unhas cantas verdades



Deixo como mandados

Aos que non leron que lean

e aos que leron que repitan

o conto que escribíu Cunqueiro

do vizconde Don Esmeraldino

guapo de nacemento

da cidade de Braga veciño

cazador de mozas inocentes

coleccionador de  amores

falsos e maquinados

simples marcas esculpidas

que o Esmeraldino facía

nunha táboa de cociña

pendurada dunha argola

na porta do palacio

cando vencía unha señora

sen importarlle a honra

nin aprésa nin despacio

sen coidado nin respecto

Outra para o meu peto!

e así foi poñendo aspas

que enchían a madeira toda

e a xente, cruel, apuntaba

a unha e a outra moza



Mais un día chegou do sur

outro don Xoán espilido

para ver traballar de preto

ao colega Esmeraldino

cando puxo no taboleiro

o xis  do último trofeo

¡Este é un galo verdadeiro

o galo de Portugal!

E aí mesmo en castigo divino

converteuse en galo Esmeraldino

levado a un galiñeiro e como tal

emprender novo oficio

a pagar o pecado coas galiñas

traballando  día e noite no curral

E non lle valeron pregos

nin ofrendas, nin menciñas

nin responsos

non se librou do maleficio

ata morrer en acto de servizo



E nada quedou desta historia

máis ca unha caste afamada

de galiñas ponedoras

Haiche moito galo e moito chulo

hai moito varón empoleirado

proliferan os  machirulos

os Alves, os Rubiales

as mandas

e os lobos solitarios

e deles fala este mandado

Xa estamos noutros tempos

xa non vale o patriarcado

as mulleres non son trofeos

non son vosas que son libres

e fan da súa capa un saio Había outro galo en Monfero

que montaba as galiñas e dicía

“Quen manda en Franza?”

e hai estoutros que repiten

“La maté por que era mía”



Queremos un mundo libre

de  Cayetanos e Borja Maris

de liberdade encerrada

na  botella de cervexa

e  nos  bocadillos de calamares

de Ayusos e Esperanzas

de agradecidas panzas

de acólitos entusiastas

e ineptos enchufados

Queremos músicos,

artistas e pintores

arte nas fachadas

vivendas dignas para os pobres

alegría nas casas

e que en Maniños e Barallobre

non teñan becho as patacas



E que se aclare a Xunta con iso

do código cu erre

para as galiñas da casa

que para mercar uns pitos

haxa que andar de arrecu!

Que haxa abondo médicos

no Centro de Saúde

que antes tiñas cita ao seguinte día

e agora podes ir antes a Cancún

E chámante por teléfono

(diagnóstico  auricular)

pra che dar a medicina

que non sabes como atina

sen mirar o teu careto



Que se acabe a broma con Monbús

e a Xunta que lle paga

que non cumpre  o horario

que lle cómpre ao concesionario

ou chega cheo á parada

e deixa a xente plantada

E non hai tren na comarca

que se deteña nos sitios

pasa tarde e vai lento

non cumpre o seu oficio

e os gobernos a falar do AVE

como se fora do paraíso

e o que queremos e ir de Ferrol

a Cabanas, a Pontedeume, a Miño

á Coruña, a Santiago, a Vigo

Xa non digamos a Bilbao

como dixo aquel Aznar

do bigote castizo



Que poñan os da banca

e as empresas da luz

da telefonía e do gas

os cartos que lles sobran

que cada ano gañan máis

Que se lle pague aos labregos

que non roube o distribuídor

Que se coide o ambiente medio

o ambiente enteiro

que se faga un mundo mellor

Queremos en fin que non se perda

a atención ao que importa

que se vaian á merda

que se afoguen na lorda

os dos bombardeos de Ucrania

de Gaza e Cis-Xordania

e Palestina toda



Que veñan runfantes

amnistía e convivencia

que se poñan á parte

os propagadores de bulos

que non se lles vote

aos que minten sen disimulo

aos que fan malabares

cos dereitos da xente

que haxa comida quente

e que permanezan os bares

Todo iso vos encomendo

e vos deixo en herdanza

que enchades a panza

que bebades con prudencia

que fagades o que convén

e que teñades paciencia

ata o ano que vén



E ca mesma aquí asino

para que no esquecemento non quede

E se cumpran os mandados

Que deixo encomendados

A un de Fene

Que  responde ó nome de

Merucho da Fodechecha




